
 

 

 

 

 

 

 

DESCURIDE LES DESFARËNZIES: 
DËRC Y FAMILIES ERGOBANDO 

 

Les families ergobando esist, chësc é n fat, mo tla Talia n'él tres ciamó nia na lege che les 

defënn y les reconësc. 

Cares é pa les families ergobando? 

• families de pröma costituziun: pers de porsones LGBTQI+ che tol la dezijiun da mëte a jí n 

percurs de genitorialité, s'anuzan dles tecniches de fecondaziun artifiziala o de percursc 

de maternité sostitutiva, te Paisc olache chësc é conzedü dala lege. 

     https://www.famigliearcobaleno.org/  

• families de secunda costituziun: porsones che á albü mituns o mitans da relaziuns 

eterosessuales y á spo fat coming out sciöche porsones LGBTQI+. 

     https://www.genitorirainbow.it/  

 

Ci dërc á pa chëstes families? 
La lege 76 dl 2016 (conesciüda sciöche lege Cirinnà) mët sö y regolamentëia les uniuns ziviles 

danter porsones dl medemo ses y les conviënzes de fat dles porsones eterosessuales y 

omosessuales. 

Porimpó ne vëgn i pers omosessuai nia ecuipará ai pers eterosessuai por ci che reverda val' 

aspec fondamentai, danterater chi coliá al azes al ester genitur. 

I pers de porsones dl medemo ses: 

• ne pó nia adoté mituns y mitans; 

• ne pó nia ti rové pormez ala fecondaziun artifiziala; 

Tröc pers vá foradecá a chirí la soluziun, ajache ai ne pó nia deventé geniturs tla Talia. 

Ajache al n'é nia tla Talia na lege che regolamentëies y scones la genitorialité de n per 

omosessual, reconësc nosc ordinamënt ma la responsabilité dl genitur biologich dl möt/dla 

möta, deperpo che le genitur eletif ne esist nia dal punt de odüda legal.  

Co ciarera pa fora aldedaincö? 
Porvia dla locia normativa é la soluziun por podëi ti garantí i dërc ai mituns y ales mitans di 

pers omogenitoriai l’adoziun te caji particolars. 



Chësta poscibilité á indere de gragn limic: 

- ara se ghira na prozedöra iudiziara coliada a cosć. Le genitur intenzional mëss dé jö na 

domanda pro le Tribunal di mëndri por che al ti vëgnes reconesciü le lian cun le möt/la 

möta. 

- Le Tribunal mëss controlé le raport danter le genitur intenzional y so möt/süa möta 

s'anuzan de assistënc soziai/assistëntes soziales por controlé süa idoneité genitoriala. 

Le genitur intenzional mëss desmostré d'avëi i recuisic emotifs y patrimoniai aratá adatá 

a so rode. 

- Ara pó doré dër dî: datrai póra doré mëisc y gonot cinamai agn cina che l’adoziun vëgnes 

stlüta jö. Te chësc tëmp á le möt/la möta iuridicamënter ma un n genitur y le genitur 

intenzional ne pó nia tó dezijiuns por le möt/la möta sot i 18 agn te tröc ciamps dla vita da 

vigni de. Por podëi jí a tó so möt/süa möta a scora vál por ejëmpl debojëgn de na delega 

dl genitur biologich. 

- Al pó ester caji olache le prozedimënt vëgn metü a jí plü tert, ajache le Tribunal tol la 

dezijiun da aspeté che le lian afetif danter genitur intenzional y möt/möta se consolidëies.  

- Implü él problems y dübi sön les conseguënzes pro la prozedöra tl caje de mort de un di 

dui geniturs denant che al vëgnes stlüt jö la prozedöra. 

Por ti sciampé a chisc limic fossel damí da reconësce atira i mituns y les mitans. Chësc pó 

ma sozede tl caje de döes mames che é stades de pert foradecá y che á n zertificat de 

nasciüda dl paisc olache al é nasciü le möt/la möta, che vëgn trascrit dal ofize anagrafich 

sciöche preodü dala lege. Tl caje de dui peri ne vára nia da fá chësta trascriziun ajache la 

maternité sostitutiva, de chëra che pers de ëi pó s’anuzé, é proibida dala lege tla Talia. 

Por ci che reverda i mituns/les mitans nasciüs tla Talia êl sön l'atestat de nasciüda cina dl 

2018 ma l'inom dla uma che ê stada de pert. Dal 2018 inant á n valgügn ombolc/n valgönes 

omboltes metü man da reconësce la genitorialité dopla bele pro l’emisciun dl zertificat de 
nasciüda. Chësta pratica é gnüda contrastada da n valgönes sentënzes che á fat a na moda 

che i comuns lasciass da fá chëstes iscriziuns. 

Ci vëgnel pa ghiré? 
Sciöche bele damané da tröpes aministraziuns y ince intratan l’incuntada “Le Città per i 
Diritti”, ai 12 de ma dl 2023 a Torino, vál debota debojëgn da ti reconësce ai pers omosessuai 

i medemi dërc d'azes ala genitorialité co ai pers eterosessuai y chël ó dí le dërt d'adoziun y 

de fecondaziun artifiziala. La parificaziun dles uniuns ziviles al matrimone vá de chësc vers. 

Ma insciö vára da fá valch cuntra la mancianza de sconanza y de dërc dles families 

omogenitoriales y archité insciö na situaziun de facto descriminënta. 

Ince la Curt Costituzionala á bele de plü iadi ghiré che le Parlamënt implësces chësta locia 

legislativa. 

De plü informaziuns é da ciafé chiló:  

https://www.famigliearcobaleno.org/  

https://www.genitorirainbow.it/   

https://www.retelenford.it/   

 


